
Апстракт  

 

         Во изминатите неколку години сведоци сме на зголемената 
заинтересираност за дистописката литература. Таа носи слика за иднината 
која не е воопшто светла во однос на опстанокот на човештвото. Во овој 
труд најпрво ја претставив суштината на дистописката литература преку 
дефинирање на поимите дистопија и утопија. Потоа одбрав теми за анализа 
од најпознатите претставници на овој правец: „Храбар нов свет” (1932) на 
Олдос Хаксли, „Фаренхајт 451” (1953) на Реј Бредбери, „Игри на гладните” 
(2008) на Сузан Аткинс, и „Лавиринт–Невозможно бегство” (2009) на Џејмс 
Дашнер. Преку соодветни примери ги објаснив темите како што се генетско 
инженерство, употребата на технологијата, природна катастрофа, и класна 
определеност. Мојата цел во овој труд беше да одговорам дали делата 
можеме да ги поврземе со сегашната ситуација во светот, дали гледаме 
некои предзнаци во однос на иднината на човештовото или дали тие 
претставуваат само тренд во модерната литература. Според темите кои се 
провејуваа во делата и знаците кои веќе ги сведочиме како што се: 
климатските промени, развојот на генетското инженерство, развивање на 
технологијата можев да дојдам до заклучок дека дистописката литература 
не е само забавна фикција која треба да се прочита, туку треба да се сфати 
како предвесник на иднината и да ја подигне свеста кај човекот пред да 
стане предоцна.   

     Клучни зборови: дистопија, човештво, опстанок, иднина, свест.  

1. Вовед 

       Дистописката литература ги бележи своите корени при крајот на 
минатиот век и се совпаѓа со развивањето на индустрализацијата и 
технологијата. Авторите како Џорџ Орвел, Х.Џ. Велс, Олдос Хаксли имаат 
оставено голем траг во овој вид на литература. Особено во последните 
години зема масивен замав кај младата популација. Целта на оваа статија е 
да образложи низ примери дали претставува само тренд во модерната 
литература или е предвесник на иднината? Најпрво, ќе ги наведам 
заедничките теми кои преовладуваат во овие романи. Потоа, ќе ги 
анализирам поединечно и ќе ги споредам со актуелните настани во светот 
кога биле напишани и со знаците кои укажуваат на нивно реализирање во 
иднината. Најпосле, ќе донесам заклучок во врска со темата за дискусија во 
оваа статија. 

2. Дефинирање на утопија и дистопија 

              Утопија преставува детален опис на имагинарно општество, т.е. 
,,фикција” која ги охрабрува читателите индиректно да искусат култура која 
претставува нормативна алтернатива на нивната реалност (Uhlenbruch, 
2015). Утопиското размислување започнало најпрво со делото на Платон 
,,Република”. Тој поставил нацрт како треба да изгледа и да функционира 
една идеална држава. Но, зачнувањето на самиот збор го гледаме во делото 
на Томас Мор ,,Утопија”. Тој го објавил во 1516 година, и нуди појасна 
слика што претставува според него едно утописко општество. Во ,,Утопија”, 
Томас Мор креирал идилично општество, општество каде што луѓето 
живеат на остров кој го нема на ниту една географска карта и владее 
меѓусебна хармонија. Таму нема никакви конфликти и војни. Впрочем тука 
лежи парадоксот. Такво место не може да егзистира, и оттука се навестува 
еден друг бран на спротивност на утопијата, односно дистопија. 

              Дистопија претставува утопија во која нешто тргнало наопаку. 
Најчесто настаните во дистописката литература се одвиваат во иднината и 
во суштина носат со себе една доза на песимизам во однос на опстанокот на 
светот и на човекот. Иако сликите за иднината може да го однесат човекот 
во очај, главната цел е дидактичка и моралистичка. Писателите на овој вид 
на литература очекуваат позитивна реакција и покрај негативната проекција 
на иднината (Clayes, 2010). 

3. Дистописката литература и поврзаноста со иднината 

      Дистописката литература не е само забавно четиво, туку носи со себе 
подлабока порака. За да ја образложам таа теза, одвоив четири дела од 
областа на дистопијата и хронолошки ќе ја објаснам нивната поврзаност со 
актуелните настани, настани што предвиделе дека ќе се случат и настани 
кои можат да се случат во иднината. 

     Од делото на Олдос Хаксли ,,Храбар нов свет” издадено во 1932 година, 
ја издвоив темата за генетско инженерство. Хаксли ни претставува 
дистописко општество каде што владеачката класа произведува клонови за 
различни цели. Клоновите кои ги нарекува Алфи се интелектуалците на 
општеството и имаат најголема власт, додека клоновите наречени Ипсилон 
ја претставуваат најниската класа и ја извршуваат физичката работа. Олдос 
Хаксли ја осудува оваа класна хиерархија и што е најважно смета дека 
клонирањето не е етичко. Оттука произлегуваат и дебатите дали да се 
поддржи клонирањето или тотално да се забрани.  

     Најсовремените достигнувања во подрачјето на генетската и 
репродуктивната биологија се повеќе и повеќе го отвораат прашањето за 
можноста да се клонираат и луѓе. Проблемите и дилемите на клонирањето 
на луѓе не се нешто непознато ниту за деонтолошката автономна етика. Во 
поново време клонирањето како метод на генетскиот инженеринг се 
почесто станува реален факт на нашиот живот за кој се верува дека може да 
се случи во догледно време (Ѓоргиева, 2013).  

            Поддржувачите велат дека технологијата на клонирањето мора да 
биде регулирана. Преку законски постапки и заштитни мерки, општеството 
може да одреди каков вид на клонирање е прифатлив, а каков не е. Доколку 
е потребно и да се идентификува и да се казни. Противниците исто така 
велат дека човечкото клонирање им дава поповластен третман на живите 
отколку на неродените, кои не можат да го искажат нивното мислење. Штом 
се направи избор на ембрион за клонирање, тој живот завршува. 
Одговорноста останува на оние кои можат да говорат за да ги застапуваат 
оние кои не можат да говорат (Клонирање, 2007). Но, се поставува 
прашењето дали човекот на ова ниво на свесност може да го контролира 
овој сложен процес за хумани цели? Токму затоа и делото на Алдос Хаксли 
дава негативна критика за клонирањето. 

            Како тема за обработка од делото „Фаренхајт 451” на Реј Бредбери 
ја одбрав употребата на технологијата. Во „Фаренхајт 451” дејствието се 
случува во 24-от век и општеството тотално зависи од употребата на 
технологијата. Има премногу сличности со уредите кои ги применуваме 
денес, иако делото е напишано пред 63 години.  

            Банкоматите претставени во „Фаренхајт 451” многу приликуваат на 
нашите кои овозможуваат целодневна услуга. Огромните телевизори ги 
имаме и денес (Tsukayama, 2012). Што е најважно тој сака да ја потенцира 
опсесивноста на човекот со таа технологија. Бредбери пишува „Никој 
повеќе не слуша. Не можам да зборувам со ѕидовите, бидејќи тие ми 
врескаат. Јас само посакувам некој да ме слушне” (Bradbury, 1953).      
Несомнено Бредбери сака да нагласи дека употребата на технологијата го 
изолира човекот од реалниот свет. Нема никаква комуникација меѓу луѓето 
и сите се опседнати со телевизијата.  

        Денес имаме многу слична ситуација. Човекот постана роб на 
телевизијата, компјутерите и мобилните телефони. Јасно може да се 
забележи, особено кај младата популација прекумерно користење на 
мобилните телефони и компјутери. Се помалку комуницираат меѓу себе. 
Како што се развива технологијата, се повеќе човекот се оттуѓува еден од 
друг.  

         Темата класна определеност ја одвоив за обработка од делото на Сузан 
Колинс „Игри на гладните”. Општеството во ова дело е поделено  на 12 
области во кои живеат сиромашните луѓе. Најсиромашниот дел е токму 12та 
област каде што живее главниот лик Катнис со својата мајка и сестра. Во 
друг дел на општеството се наоѓа областа Панем каде што живеат богатите 
луѓе. Тие ги уживаат сите привилегии на удобност и раскош. Оттаму доаѓа 
и презирот на сиромашните кон богатите луѓе. Тој јаз уште повеќе се 
зголемува со организирање на турнир каде што по два преставника од секоја 
област треба да се борат со останатите за да преживеат и по цена да ги убијат 
своите сонародници.            

        Иако во современето општество немаме толку изразена класна 
поделба, сепак во последните 10 говдини се забележува изумирање на 
средната класа. Средната класа исчезнува од 1990 година наваму, а 
најалармантно од сите земји во Европа е во Белгија и Ирска. Во периодот 
од 1993 до 2010 година, уделот на средната класа на светкиот пазар на 
трудот е намален за 12 отсто, додека уделот на високата класа пораснал за 

9 отсто, се наведува во заедничката студија на белгиските, холндските и 
британските експерти објавена во магазинот American Economic Review (Ќе 
опстане ли средната класа, 2010). 

         Истото се случува и во Америка. Глобализацијата и развојот на 
технологијата им задава голем удар на средната класа (Zakaria, 2015). 
Дополнително во 2011 година се појави и движењето „Окупирај го Вол 
Стрит”, со цел да се спротивстават на се поголемиот јаз помеѓу богатите и 
сиромашните.  

         Во Велика Британија 5 милиони луѓе живеат со минимални примања 
и професиите веќе не се сигурни како порано. Овие промени ја носат Велика 
Британија во тешка ситуација на екстремно поделена нација (Wintour, 2010). 

          Доколку не се превземат сериозни мерки, овој проблем би можел да 
ескалира и во поголема фрустрација и омраза меѓу луѓето. 

        Во делото ,,Лавиринт-Невозможно бегство” се среќаваме со група 
млади луѓе кои се обидуваат да преживеат без многу храна и вода. Подоцна 
дознаваме дека имало природна непогода и сонцето уништило делови од 
земјата. Многу луѓе загинале од преголема топлина и радијација.  Токму тоа 
е темата што ја одбрав за анализирање. Дали е возможно сонцето да ја 
уништи планетата?   

        Според некои научници тоа е сосем возможно и може да се очекува, 
иако не мора да значи дека ќе биде од апокалиптични размери. Една 
поголема сончева бура може да ја исфрли од колосек целата планета. 
Супербура се случува кога сонцето масовно исфрла огромна количина 
честички кон магнетото поле на земјата. Поради тоа, сета технологија може 
да запре, а со тоа и да има огромни жртви во сообраќајот, како и во 
здравствените установи. Водата и канализацијата може да биде зафатени и 
со тоа да се вратат некои болести или епидемии кои одамна исчезнале (Pао, 
2014).  

4.Заклучок 

        Дистописката литература се појавила со причина. Таа не е само тренд, 
или забавно четиво, туку анализа и критика на сегашната состојба на 
човештвото и општеството. Не ја предвидува само просто иднината, туку 
дава и алтернативни патишта по кои човештвото и општеството во таа 
иднина би се развивале. Предвидувања кои не се однесуваат само на идните 

можни општества, туку и на оспорување на моменталната ситуација на 
општествениот живот (Јолевски, 2015). Авторите  преку прикажувањето на 
најлошото, сакаат да потсетат дека човекот треба да се разбуди пред да биде 
предоцна. 

